როდესაც ჩვენ ვსაუბრობთ, თუ როგორ შეგვიძლია მდგრადი განვითარების მიზნების ეპოქაში ჯანდაცვის მართვის გაუმჯობესება, უნდა გავითვალისწინოთ ათასობით ფაქტორი, რომლებიც გავლენას ახდენს ამ საკითხებზე. ამიტომ ნება მომეცით გამოვყო 3 მიმართულება. ესენია:
1. პოლიტიკური ნება
2. ხარჯთეფექტური მიდგომები
3. მდგრადი განვითარების მიზნები
განვიხილავ პირველ საკითხს - პოლიტიკური ნება- როგორც ყველამ ვიცით, ჯანდაცვაში არ არსებობს მეორეხარისხოვანი პრიორიტეტი და არავის შეუძლია გამოყოს, რომელია უფრო მნიშვნელოვანი - ფსიქიკური თუ ფიზიკური ჯანმრთელობა,  გადაუდებელი დახმარება თუ ვაქცინაცია. არ არსებობს მეორე ხარისხის პრიორიტეტი. 
ჯანდაცვას ჭირდება მეტი ბიუჯეტი, მეტი შესაძლებლობა, მაგრამ უნდა აღინიშნოს ისიც, რომ არც სახელმწიფო ბიუჯეტისთვის არსებობს მეორე ხარისხის პრიორიტეტი. ეს იქნება განათლება, გარემო, თავდაცვა თუ სხვა.  მჯერა, რომ, როდესაც  ვსაუბრობთ პოლიტიკურ ნებაზე, ჩვენი ვალდებულებაა, ვაჩვენოთ, რომ  საყოველთაო ჯანდაცვა არის უფრო ხარჯთეფექტური და შედეგებზე ორიენტირებული მიდგომა, რომელიც აჩენს ახალ შესაძლებლობებსა და გამოწვევებს.  მაშინაც კი, როდესაც არ არსებობს მეორეხარისხოვანი პრიორიტეტი, არსებობს პრაქტიკა, რომელიც აჩვენებს, რომ ჯანდაცვაში გაწეული ხარჯები არ არის  მხოლოდ დახარჯული ფული, ეს არის პირდაპირი ინვესტიცია ქვეყნის ეკონომიკაში. არსებობს ძალიან კარგი ცხრილი, რომელიც ასახავს რა მიმართულებით იხარჯება თითოეული თეთრი და რა შედეგებს ვიღებთ ჩვენ. 
ამაყი ვარ, როდესაც თქვენ წინაშე ვამბობ, რომ 2012 წელს საქართველოს მთავრობამ ჯანდაცვის ბიუჯეტი 2,6-ჯერ გაზარდა. ეს არის ძალიან მნიშვნელოვანი ზრდა, რამაც საშუალება მოგვცა ხელი შეგვეწყო უამრავი საკითხისთვის. 
ვფიქრობ, რომ ჯანდაცვის მსოფლიო ორგანიზაციის წვლილი პოლიტიკური ნების ჩამოყალიბებაში,  ძალიან მნიშვნელოვანია. მინდა მადლობა გადაგიხადოთ ამ ძლიერი მხარდაჭერისთვის. 
ახლა კი,  ნება მომეცით აქცენტი გავაკეთო მეორე საკითხზე- ხარჯეფექტურ, მტკიცებულებებზე დამყარებულ მიდგომებზე.  წარმოვიდგინოთ, რომ ჩვენ გვაქვს უფრო დიდი ბიუჯეტი, მაგრამ ტექნოლოგიები უმჯობესდება, დანახრჯები იზრდება, სხვადასხვა გამოწვევა გვიახლოვდება. ასეთ დროს როგორ უნდა შევარჩიოთ ყველაზე უფრო ხარჯეფექტური მეთოდი, რათა ჩვენი ლიმიტირებული ბიუჯეტით მივიღოთ მაქსიმალური შედეგი. ჩვენ ყველანი ვაღიარებთ, რომ თანამედროვე, რობოტული ტექნოლოგიები, ფარმაცევტული მიღწევები არის უმნიშვნელოვანესი, მაგრამ ჩემი მოსაზრებით ჯანდაცვის პირამიდის საფუძველს წარმოადგენს პირველადი ჯანდაცვა და მისი გაძლიერება. პირველადი ჯანდაცვა არის გასაღები, რომელიც საშუალებას გვაძლევს ადრეულ სტადიაზე დავძლიოთ დაავადებები, თავიდან ავიცილოთ გართულებები, დიდი დანახარჯები და ჯანმრთელობისა და სიცოცხლის ხარისხის გაუარესება. ჩვენ ყველა ვთანხმდებით, რომ ჯანდაცვაში არ არსებობს მეორადი პრიორიტეტი, თუმცა კატეგორიზაცია აუცილებელია, რათა სწორად დაისახოს პრიორიტეტები და არსებული შესაძლებლობების ფარგლებში, ხარჯეფექტური მეთოდებით მივიღოთ მაქსიმალური შედეგი. 
მესამე ქვეჯგუფი, ჩემი მოსაზრებით არის ჯანმრთელობის მდგრადი განვითარების მიზნები. ამ  მოსაზრების საილუსტრაციოდ ნება მომეცით  მაგალითი მოვიყვანო კლინიკური მედიცინიდან. წარმოვიდგინოთ, რომ ქვეყნის ჯანდაცვის სისტემა არის ადამიანის ორგანიზმი, რომელიც მუდმივად განიცდის ცვლილებებს, მასში მიმდინარეობს მილიონობით პროცესი, როგორც დაშლის, ასევე აღდგენის, განვითარების, გაუმჯობესების პროცესები. ყველა ამ  პროცესის მონიტორინგი ერთდროულად შეუძლებელია, თუმცა არსებობს ისეთი უნივერსალური მიდგომა, რომლითაც შესაძლებელია  აკონტროლო ძირითადი სასიცოცხლო პროცესები, როგორიცაა არტერიული წნევა, პულსი, სუნთქვის მაჩვენებელი, ტემპერატურა. თუ ჩვენ წინასწარ სწორად გვაქვს შემუშავებული ამ ოთხი ძირითადი კომპონენტის ნორმალური მაჩვენებელი და ვცდილობთ ისინი შევინარჩუნოთ სტაბილურად, შეგვიძლია ვთქვათ, რომ სხეულის 80%-ს ვაკონტროლებთ. ამაში დამეთანხმებიან გადაუდებელი მედიცინის სპეციალისტებიც. ჩემს წარმოდგენაში ჯანდაცვის მდგრადი განვითარების მიზნებიც სწორედ ამ ძირითად  სასიცოცხლო მაჩვენებლებს ჰგავს. ვერავინ იტყვის დაზუსტებით, რომელი მიმართულებაა პრიორიტეტული, მთავარია სწორად დაისახოს  მდგრადი განვითარების მიზნები, რომლებიც ისეთივე მნიშვნელოვანია ჯანდაცვის სისტემაში, როგორც ძირითადი სასიცოცხლო ნიშნები გადაუდებელ მედიცინაში.
 საუბრის დასასრულს, მინდა ხაზი გავუსვა გენერალური დირექტორისა და საბერძნეთის პრემიერ-მინისტრის მიერ წარმოთქმულ სიტყვებს, რომ ჯანდაცვა ნამდვილად არ არის ფუფუნება, ეს არის თითოეული ადამიანის უფლება.

